
5. oktober 2022            UKA 2022/122 

Uunga siunnersuut: Grønlands tekniske Organisationi pillugu Inatsisartut peqqussutaata nr. 8, 

19. december 1986-imeersup allanngortinneqarnissaa pillugu Inatsisartut inatsisaat  

(Nunalerinermut, Imminut Pilersornermut, Nukissiutinut Avatangiisinullu Naalakkersuisoq)  

 

Simumiit Naalakkersuisut Grønlands tekniske Organisation pillugu inatsisaanik allannguinissaq 

tunngaviusumik iluarisimaarparput. Siumumiimmi ilisimaarilluarparput Nukissiorfiit aqutsinikkut, 

aningaasaqarnikkut aammalu minnerunngitsumik atortut tungaasigut aserfallatsaaliinermi 

kinguaatsooqqanerat. Ilaatigut tamanna ilisarnaataasinnaasarpoq pisortanik, politikerinillu 

suliffeqarfiup ingerlanerata aaqqissuunneqartarnerani aaligingassat imaannaanngitsu aammalu 

siulersuisoqarnikkut akisussaaffiit aaqqissuussaanerat unammillernartoqarsinnaasarmat. 

Siornami November- imi Nuummi kallerup innera qamippoq, sivisuumillu aaqqiinissaq 

suliarineqarluni. Aamma illoqarfinni allani qamittoornerit misigineqartarput.  

Siumumiit isumaqarpugut pisariaqavissortoq massakkut Nukissiorfiit suliffeqarfittut ingerlannerata 

nutarterneqarnissaa. Siumumiillu Nukissiorfiit siulersuisulerneqarnissaat tunngaviusumik, 

massakkuungallartoq nunatsinni aaqqissuunneqarsimaneq naapertorlugu alloriarnerusoq 

pitsaanerusup tungaanut.  

Siumumiik isumaqarpugut Namminersorlutik oqartussat suliffiutaat, Nukissiorfiit ilanngullugit 

annerusumik aaqqissuteqqinneqarnissaat siunertaringatsigu. Siunissami takorloorparput 

suliffeqarfiit ataatsimoorussamik nalillit nuuffissaannut, holding selskab- inik taasartagaannik 

ilumoortunik pilersitsinissaq. Tassanilu A/S- it imminnut tulluartut ataatsimoorfeqarnissaat 

aammalu siulersorneqarnissaat orniginartinnerullugu. Selskabillu tamaasa 

siulersuisulersunngikkaluarlugit Selskabslov malillugu nakkutilliisulersorneqarsinnaasut. 

Taamaattumik alloriarnertut ajunngitsutut isingaarput Nukissiorfiit siulersuisulerneqarnissaat.  

Siumumiik siunnersuummi maluginiarparput akisussaaffiit agguataarnerat Naalakkersuisunut, 

siulersuisunullu agguarneqartoq, kisiannili suli Naalakkersuisut akisussaanerpaassasut. Tassani 

unammillernarsinnaanera eqqumaariffigineqartariaqarpoq, tassami siulersuisut A/S- ini 

akisussaanerpaasarmata, naggataatigullu akiliisitaanermik kinguneqarsinnaasumik. Uani 

apeqqusernarsinnaavoq, siulersuisut aammalu Naalakkersuisut isumaqatigiissanngikkaluarpata 

qanoq periuseqartoqartassanersoq.  

Siumumiik allannguutissatut siunnersuut tunngaviusumik taperserparput, ataatsimiisitaliamullu 

susassaqartumut ingerlateqqillugu.  

Nagataatigullu oqarusuppugut suliffeqarfinnik nutaanik 

pilersitseqattaanngikkaluarluta aktieselskab- itut imaluunnit SOV- tut aamma 

pilersitsisoqarsinnaanera nalilersorneqartariaqartoq. Neriuppugullu 

ataatsimiisitaliami tamakkua aamma qulaajarneqarumaartut.  

Kuno Fencker, Siumut. 


